
1 Jesu Khrih a tyihzawih ingkaw ceityih py-

noet na ak awm, Simon Piter ing, Ningmih
a Khawsa Hulkung Jesu Khrih a dyngnaak ak
caming kaimih amyihna a phu ak tlo cangnaak
ak hukhqi venawh: 2 Khawsa ingkaw ningnih
a Bawipa Jesu a cyihnaak ak caming qeen-
naak ingkaw ngaihdingnaak nangmih a venawh
khawzah awm seh. 3 Amah Khawsa saithainaak
ing amah a boeimangnaak leeknaak ing ningnih
anik khykung ni simnaak cyihnaak ak caming
ik-oeih ni ngoe soepkep ce ni pek khqi hawh
hy. 4 Vawhkaw ik-oeihkhqi ak caming ak bau
soeih ingkaw a phu ak tlo awikamnaakkhqi
ce nangmih a venawh ni pek khqi hawh hy,
cawhtaw cekkhqi ak caming Khawsa ik-oeih
ngaihnaak ing ang coeng sak ve khawmdek
ik-oeih amak leek awhkawng loet thai hawh
kawm uk ti. 5 Vawh, cangnaak leek nami tawm
thainaak aham namik tha lo law lah uh; ik-
oeih leeknaak aham, cyihnaak; 6 cyihnaak ham,
noeng qu thainaak; noeng qu thainaak aham, yh
ngah ngahnaak; yh ngah ngah thainaak aham,
Khawsa ngaih na awmnaak; 7 khawsa ngaih na
awm thainaak aham, lungnaak ce ta lah uh. 8 Ve
sai thainaakkhqi ve nami taak khqoet khqoet
awhtaw, a hawihkhang kaana ningnih a Bawipa
Jesu Khrih simnaak benawh kawna ang coeng
kaana am awm kawm uk ti. 9 Cehlai u ingawm
ce mihkhqi ce ama taak awhtaw, anih taw a

huhnaak tawi nawh mik ak hyp thlang na awm
hy, ak kqym awhkaw a thawlhnaakkhqi silh
peekna ak awm ce ak hilh ak thlang na awm hy.
10 Cedawngawh, koeinaakhqi, nangmih khy na
nami awmnaak ingkaw tyk na nami awmnaak
ce caih sak khqoet boeih lah uh. Ikawtih
vemyihkhqi ve nami sai awhtaw, am tlu qoe qoe
kawm uk ti, 11ningnih a Bawipa ingkawHulkung
Jesu Khrih a kumqui qam khuina nangmih ce ni
do khqi kaw. 12 Cedawngawh ve a ik-oeihkhqi
ve sim unawh, tuh nami taak awitak awh ak
cak na dyi hawh u tik seiawm kqawn law loet
hyn kawng nyng. 13 Ve ka pum qeh im awh
ka awm khui awhtaw nangmih ka ni caih sak
khqi tlaih tlaih ve thym hy tinawh poek nyng.
14 Ningmih a Bawipa Jesu Khrih ing ak caih
na ka venawh ak kqawn law hawh amyihna,
ve im ve ta hyt hawh kawng nyng tice sim
nyng. 15 Kai ka ceh coengawh vawhkaw ik-
oeihkhqi ve namik poeknaak loet aham kak tha
lo poepa kawng nyng. 16 Ningmih a Bawipa Jesu
Khrih a law tlaihnaak ingkaw ak thaawmnaak
akawng nangmih a venawh kak kqawn law
awh syn awi ami phawh mailai ce am hquut
unyng, mik qoe qoe ing amah a boeimangnaak
ak hukung simpyikung na ni kami awm hy.
17 Ikawtih Boeimang Thang leeknaak awi, “Vetaw
ka lungnaak, ka Capa ni; ak khanawh zeel soeih
soeih nyng,” tinaak awi boeimang zoeksangnaak
ce Pa Khawsa ven awhkawng hu hy. 18 Kaimih
ingawm khan benna kawng ak law ce ak awi ce
amah ingqawi tlang ciim awh kami awm awh
za lawt unyng. 19 Ce ak awi ak caih sak khqoet

tawnghakhqi ak awi awm ni ta bai hy, ce ak awi
ce nangmih ing ak leek na naming ngai aham
awm hy, thannaak ak khuiawh maihvang amy-
ihna, khaw dai nawh namik kawlung khuiawh
aihchi a thoeng hlan dy ce ak awi ce ngai lah uh.
20 Cekkhqi boeih coengawh, Cakciim awhkaw
kqawn oepchoeh na ak awmkhqi ve tawngha
ak poeknaak mailai awhkawng am law hy tice
nami sim aham awm hy. 21 Kqawn oepchoeh
awikhqi ve thlanghqing ak kawngaih awhkawng
ap kqawn qu nawh, Ciim Myihla a sawinaak
amyihna ni thlang ing Khawsa venawh kaw awi
ce ak kqawn hy.

2
1 Cehlai nangmih ak khuiawh cawngpyikung

a qawlkhqi a awm lawt amyihna, thlangkhqi
ak khuiawh awm tawngha qawlkhqi ve awm
hy. Cekkhqi ing ang hyp na seetnaak hly kawi
cawngpyinaak amak thym ce cawngpyi uhy, a
mimah ak thlaikung boeimang Bawipa zani oelh
unawh a mimah ak khanawh seetnaak ce pha
sak uhy. 2 Chahnaak ham ak awm a mingmih
a lam ce thlang khawzah ing hquut kawm usaw
awitak lam sim ce seet sak kawm uh. 3 Ak lawn
ngaihnaak awh cawhkaw cawngpyikungkhqi ing
a mimah a phawhmailai syn awi ing nangmih ce
amak thym na ni haw nak khqi kaw. Dawknaak
ce cekkhqi ak khanawh bang qu hyt nawh a
mingmih a seetnaak ce a ih kaana a hyrpy na
hqak poepa hy. 4 Thawlhnaak ak sai khan
ceityihkhqi ce Khawsa ing am hlyn nawh, hell na
tyi hy, ak hyp dek khuina awideng aham thawng

thla hy; 5 Khawsa kawna amak ngai thlangkhqi
ak khanawh tuiliu law sak nawh, dyngnaak awi
ak kqawnkung Nova ingkaw ak chang khqih
tloek doeng ak hlipchungkung ing syn awhkaw
khawmdek awm am hlyn hy; 6 Khawsa kawna
amak ngai thlangkhqi ak khanawh kamyihna ik-
oeih a pha kaw tice huh saknaak aham Sodom
ingkaw Gomorah khawk bau ce mai ing dawi
nawh vyt na ngawih sak hy; 7 khawboe ak se
thlangkhqi tyih ak cu a khawsaknaak awh ak
kaw ak se, thlak dyng Lot ce hul hy. 8 (Cawhkaw
thlak dyng cetaw, khawnyn hypoet awh hypoet
ce ak thlangkhqi venawh awm hy, cekkhqi a
khawboe seet ik-oeih saikhqi ce hu nawh ang
zaak awh a hqingnaak ak dyng ing khuikha hy).
9Vemyihna a awm awhtaw, syk a zoek ing khypy-
inaak ak hu Khawsa ngaih ak sai thlangkhqi
ikawmyihna ka hulnaak nawh thlakthawlhkhqi
a boet kaana toelnaak ami huh awh ikawmyihna
awi ka dengnaak hly, tice Bawipa ing sim hy.
10 Ve a ik-oeih ve amak thym thawlh kawngaih
sainaak ak hquut thlangkhqi ingkaw ukkung ak
hep thlangkhqi aham awm khqoet kaw. Am
thin ak sah ingkaw ak oek qu thlangkhqi ingtaw,
khan ben ik-oeih ak che na kqawn ham ap kqih
uhy; 11 khan ceityih ak tha awm nawh ik-oeih ak
sai thai khqoetkhqi ing zani, Bawipa a haiawh
cemyih ik-oeihkhqi ce ak che na ap kqawn uhy.
12 Cehlai ve ak thlangkhqi ing a mami sim ik-
oeih ak khanawh thekhanaak awi ce kqawn
uhy. A mingmih taw qamsak tlung amyihna,

2:5 Gen 6.1—7.24. 2:6 Gen 19.24. 2:7 Gen 19.1-16.

ami simnaak taw awm lawt hlai hy, tu nawh
hqe hly kawi nani ami thang hy, qamsamyihna
a mingmih awm qeeng kawm uh. 13 Thlang
ak khanawh tlawhnaak ami sai dawngawh a
mingmih awm tlawhnaak ing kut thung na awm
lawt kaw. A mingmih a zuuqui awmhly poek-
naak ce awm a dainaak awh thang khawnghak
hawh hy. Coet ak kap thlangkhqi, nangmih
mi buhveelnaakkung awh ak zeel thlangkhqi
na awm uhy. 14 Samphaihnaak mik ing awm
unawh, thawlhnaak ce am qoeng thai uhy;
kawpoek amak cakkhqi ce zoek uhy; ak pyh
ngaihnaak benawh thoem uhy – tuui khyn ak
zawk cakhqi na awm uhy. 15 Lam ak dyng
ce cehta unawh ik-oeih che sainaak a phu ak
lungnaak Beor a capa Balam a hu awh bat aham
ak thoek khqi na awm uhy. 16 Cehlai anih taw a
ik-oeih sai thawlhnaak awh – awi amak kqawn
khawi qamsa – meqang ing zyi hy, cawhkaw
meqang ing thlanghqing ak awi na pau nawh
tawngha a qawnaak ce kham pehy. 17 Vemih
ak thlangkhqi taw tui amak awm lawngca, myi
zilh ing a zawn ak thlangkhqi ni. Ak hyp soeih
thannaak ce a mingmih aham hoep peek na awm
hawh hy. 18 Amim khakhqi a auhtlauh na ta
unawh, oeknaak awi ing khawmdek thawlh hy
ngaihnaak ce sui uhy, amak thym khawsaknaak
awhkawng amik loet plek thlangkhqi ce syk a
zoek uhy. 19 A mimah awm seetnaak a tamnaa
na ami awm huili awh thlak chang ce loet sak
aham awih kqawn pe uhy, kawtih a u awm amah
ak noengkung a tamnaa na awm hy. 20 Ningmih
2:15 Num. 22.4-35.



2 PITER 2:21 vi 2 PITER 3:4

a Bawipa Hulkung Jesu Khrih simnaak ak caming
khawmdek seetnaak awhkawng ami loet hawh
awh ce a ik-oeih awh awk tlaih unawh ce a
ik-oeih ing a noeng khqi bai awhtaw, ak cyk
awhkawng lak awh a hukhit benna nauh khqoet
kawm uh. 21 Dyngnaak lam ce ami sim awh
a mingmih a venawh peek na ak awm ak ciim
awipeek ce ami hquut anglakawhtaw a mami
sim ngala mantaw a mingmih aham nep khqoet
hlai hy. 22 A mingmih awh ce vawhkaw awicyih
ve thym hy: “Ui ing am lawh ai tlaih hy”,
cawh “Vawknu ing tui ang hluk hqeet coengawh
nawng awh cawn tlaih hy,” tive.

3
1Ka lungnaak ka pyikhqi, ve ak ca ve nangmih

a venawh hih voei ka pat lawnaak hawh ni.
Ik-oeih boeih ak leek na namik poek thainaak
aham ka pat law na awm hy. 2 Ak kqym
awh tawnghak ciimkhqi ing ami nak kqawn
awi ingkaw ceityihkhqi hawnaak ing ningnih a
Bawipa ingkaw Hulkung ing anik kqawn law
peek khqi awi ce nami sim tlaih aham ngaih
nyng. 3 Lamma cyk awh, khawnghi a dytnaak
ben awhtaw thlang ak kqawnseetkhqi law kawm
usaw thlang kqawn seet kawm uh, a mimah
ak che ngaihnaak doeng ce hquut kawm uh,
tice nami sim aham awm hy. 4 Cekkhqi ing,
Anih ing awi tahy, tice hana kawng a law? Ni
pakhqi ami thih coeng awhkawng ik-oeihkhqi
ve khawmdek a syn cyk awhkawng amah toeng

2:22 Awicyih 26.11. 3:3 Juda 1.18.

toeng nani a awm boeih hy,” ti kawm uh. 5Cehlai
syn awh Khawsak awi ing khawk khan awm
nawh tui awhkawng tui ingkaw khawmdek ve
sai na awm hy tice hilh uhy. 6 Vawhkaw tui
ing cawhkaw khawmdek ce liu nawh hqe bai
hy. 7 Cawhkaw awi ing tuh kaw khawmdek
ingkaw khawk khan ve mai ing dawi aham
ta nawh, awidengnaakkhqi hqenaak khawnghi
awm hoep pe bai hy. 8 Cehlai, ka lungnaak
ka pyikhqi, ve a ik-oeih pynoet ve koeh hilh
uh: Bawipa ham taw khawnghi hypoet ve kum
thong khat amyihna awm nawh, kum thong
khat awm khawnghi hypoet amyihna awm hy.
9 Thlang pynoet ing ami sim amyihna, awi a
taaknaak awh Bawipa taw ang tah am heng hy.
Nangmih ak khanawh anih ce ak kaw dung hy, u
awm plawci aham am ngaih nawh thlang boeih
aming zut ceni a ngaih hy. 10 Cehlai Bawipa a
khawnghi taw quk-ai amyihna law kaw. Khawk
khan taw hum kawmsaw qeeng kaw; ik-oeihkhqi
ce mai awh ui kaw, cawh khawmdek ingkaw
ak khuiawh ak awm ik-oeihkhqi boeih ce hlam
qu pheng kaw. 11 Vemyihna ik-oeihkhqi boeih
hqe aham a awm dawngawh, nangmih taw
ikawmyih ak thlangkhqi na nami awm aham a
awm ce? Ak ciim ingkaw Khawsak kawngaih
khawsaknaak ing khaw nami sak aham awm
hy. 12 Khawsa khawnghi ingkaw a lawnaak ceni
naming lamtoen hy. Ce a khawnghi ing mai ing
khawk khan hqenaak ce haw law kaw, cawh ak
khuiawh ak awm ik-oeihkhqi ce a hlawk aih awh

3:5 Gen 1.6-9. 3:6 Gen 7.11.

a tui na tle kaw. 13 Cehlai amah ak awi taak ce
khoem doena thlakciimkhqi awmnaak im khawk
khan thai ingkaw khawmdek thai ce ningnih ing
ning lamtoen uhy. 14 Cawhtaw, ka lungnaak
ka pyikhqi, ce a ik-oeih ce naming lamtoen
a dawngawh, coet a kap kaana awm unawh
amah ing qoep ang qui na nami awmnaak thai
aham namik tha lo law lah uh. 15 Ningmih a
naa Paul ingawm Khawsa ing a peek cyihnaak
ing nangmih a venawh ca ami qee law hawh
amyihna, ningnih a Bawipa ak kawdungnaak
taw hulnaak ni, tice namik kawk khuiawh ta
law uh. 16 Anih a capatkhqi boeih awh ak
myih qu na ve akawng ve kqawn hy. A capat
awh awi pynoet zaksim ak kyikhqi awm awm
hy, kawna awm amak ngaikhqi ingkaw kawlung
amak cak thlangkhqi ing Cakciim ak chang ikaw
awi ami melh amyihna, a mimah a seetnaak
aham, ce ak awi ce ak kawi na melh uhy.
17 Cedawngawh, ka lungnaak ka pyikhqi, ve a ik-
oeih ve nami sim hawh dawngawh, a lawng a
lam kaana khaw ak sakhqi a thawlhnaak awh
am paa unawh ak cak dyih hun awhkawng
am naming tluuknaak aham ngaihta lah uh.
18Ningmih a Bawipa ingkaw Hulkung Jesu Khrih
am qeennaak ingkaw cyihnaak awh ce hang taai
hqui lah uh. Amah a venawh thangleeknaak tuh
awhkawng kumqui dy awm seh! Amen

3:13 Is. 65.17; 66.22; Awph 21.1.

